
Salm 24
Duw ydy'r Brenin mawr! 

Salm Dafydd. 
1 Yr ARGLWYDD piau'r ddaear a phopeth sydd ynddi; y byd, a phawb sy'n byw ynddo. 

2 Mae wedi gosod ei sylfeini ar y moroedd, a'i sefydlu ar ffrydiau'r dyfnder. 
3 Pwy sy'n cael dringo mynydd yr ARGLWYDD? Pwy sy'n cael sefyll yn ei deml sanctaidd? — 

4 Yr un sy'n gwneud beth sy'n iawn a'i gymhellion yn bur; yr un sydd ddim yn twyllo neu'n addo rhywbeth heb fwriadu ei gyflawni. 

5 Mae'r ARGLWYDD yn bendithio pobl felly; byddan nhw'n cael eu derbyn i berthynas iawn gyda'r Duw sy'n achub. 

6 Dyma'r math o bobl sy'n cael troi ato: y rhai sydd eisiau dy gwmni di, O Dduw Jacob. 
`









Saib 
7 Giatiau'r ddinas, edrychwch! Agorwch, chi ddrysau tragwyddol, er mwyn i'r Brenin gwych gael dod i mewn! 

8 Pwy ydy'r Brenin gwych yma? — yr ARGLWYDD, cryf a dewr, yr ARGLWYDD sy'n ennill pob brwydr! 9 Giatiau'r ddinas, edrychwch! Agorwch, chi ddrysau tragwyddol, er mwyn i'r Brenin gwych gael dod i mewn! 10 Pwy ydy'r Brenin gwych yma? — Yr ARGLWYDD holl-bwerus! Fe ydy'r Brenin gwych! 


......................

Mae arbenigwyr ar y Beibl yn dweud bod Dafydd wedi sgwennu’r Salm hon i ddathlu bod Arch y Cyfamod neu Arch yr Ymrwymiad* (bocs arbennig a sanctaidd oedd yn cadw llechi’r Deg Gorchymyn, ffon Aron a jar o’r Manna)  wedi cyrraedd Jerwsalem. Yn amser yr Hen Destament roedd yr Arch yn symbol o bresenoldeb Duw gyda’i bobl.

Cafodd yr Arch ei dwyn gan y Philistiaid ond ar ôl saith mis fe anfonodd y Philistiaid yr Arch yn ôl oherwydd bod yr Arglwydd wedi eu taro â salwch. Dyma hanes Dafydd yn dathlu am fod  Arch Duw wedi dod yn ôl: 
Felly dyma Dafydd yn mynd i dŷ Obed-edom i'w nôl hi, a mynd â hi i Ddinas Dafydd, gyda dathlu mawr. 13 Pan oedd y rhai oedd yn cario Arch yr ARGLWYDD wedi cerdded dim ond chwe cham, dyma Dafydd yn aberthu ychen a llo wedi ei besgi i Dduw. 

14 Roedd Dafydd yn gwisgo effod o liain main, ac yn dawnsio â'i holl egni o flaen yr ARGLWYDD. 15 Roedd e a holl bobl Israel yn hebrwng Arch yr ARGLWYDD gan weiddi'n llawen a chanu'r corn hwrdd.17 Dyma nhw'n dod ag Arch yr ARGLWYDD, a'i gosod yn ei lle yn y babell roedd Dafydd wedi ei chodi iddi. Yna dyma Dafydd yn cyflwyno offrymau i'w llosgi, ac offrymau i gydnabod daioni'r ARGLWYDD.
(2 Samuel 6: 12-15, 18-18)

Rydyn ni wedi darllen fod y Brenin Dafydd yn dawnsio a chanu a gweiddi’n llawen! Roedd yr Arch yn symbol pwysig iawn i bobl Israel. Roedd Dafydd wrth ei fodd!

Mae’r Salm hon yn llawn llawenydd, moliant a dathlu. Yn y ddwy adnod gyntaf mae Dafydd yn cyhoeddi yn hyderus mai Duw ydy’r Creawdwr. 

Mae adnodau 3 a 4 yn sôn am le sanctaidd – y man lle adeiladodd Solomon deml i’r Arglwydd (ar ôl i’w dad, Dafydd, farw). Y deml oedd cartref yr Arch. Mae Dafydd yn sôn am bobl fydd yn cael mynediad i deml sanctaidd yr Arglwydd –  sef pobl fydd yn cael bod ym mhresenoldeb Duw. Pwy yw rheini? Dim ond y rhai sydd wedi derbyn Iesu fel Arglwydd neu Feistr ar eu bywyd, byddan nhw'n cael eu derbyn i berthynas iawn gyda'r Duw sy'n achub. Mae’r bobl sydd eisiau cwmni Duw yn troi ato. 
Fel dŷn ni wedi gweld o’r blaen mae cyfeiriadau at Iesu Grist yn y Salmau, er nad oedd o’n byw ar y ddaear ar y pryd. Mae llawer iawn o adnodau a hanesion yr Hen Destament yn pwyntio at Iesu ac yn proffwydo amdano.
Mae adnodau 7 i 10 yn dathlu bod Arch sanctaidd Duw wedi mynd i mewn i ddinas Jerwsalem. Roedd y bobl yn credu fod Duw yno gyda’r Arch ac felly yng nghanol ei bobl, dyna pam roedd y dathlu mor frwd. Pum gwaith yn y 3 adnod mae Dafydd yn cyfeirio at Dduw fel y Brenin gwych! Hefyd yn adnod 9 mae sôn am giatiau tragwyddol. Mae tragwyddol yn golygu am byth, felly fe allwn ni feddwl amdanynt fel giatiau’r nefoedd yn agor i dderbyn Iesu ac i dderbyn pob un sy’n ei drystio. 

GJenkins * am fwy o fanylion am Arch y Cyfamod darllenwch Exodus 25: 10-22; Exodus 37 

